
C c ش cek tú, tu, you 
(masculine) J j ج jar entre, entre, 

between 

Č č تْش učma hermana, 

say 

Ṯabrat wis ṯnayen n arrasul
Bulus ɣar Ayṯ-Salunik

Lmuqaddima

1 1Nec ḏ Bulus, akiḏi Sila ḏ Timuṯawus, nura
ṯabrat-a ɣar jmaƹeṯ n ȓmuminin n Ayṯ-Salunik iy

yumnen zi Arebbi Babaṯneɣ ḏ Ƹisa Lmasiḥ Siḏiṯneɣ.
2Akiḏwem yiȓi arḍa ḏ ȓehna zi Arebbi Babaṯneɣ ḏ
Siḏiṯneɣ Ƹisa Lmasiḥ.

Lƹiqab n Arebbi ḏi Yawm n Siḏiṯneɣ Ƹisa
3Ay ayṯma, itxeṣṣa u labud a ncekkar Arebbi

xawem ȓebda. Qa manaya nican minzi lʼiman nwem
itemɣur s waṭṭas, minzi ƹaweḏ ȓemḥibbeṯ nwem
ṯrenni ak wayawya. 4X manaya ḏ kenniw ig iǧan ḏ
ccan nneɣ jar ṯjumaƹ n ȓmuminin, nessawaȓ x ṣṣbar
nwem ḏ lʼiman nwem ḏi marra aƹeddeb nni ḏ marra
ȓemḥayen nni iy xawem iy tekken.
5Manaya ḏ ijjen n ddalil belli lḥukem n Arebbi

iǧa nican, u s ddalil-a akenniw iḥseb ṯesḏaheǧem
ȓmulk nnes iy xef ṯƹeddbem. 6Arebbi netta ḏ
Bab n ȓḥaqq, aḏ iƹeddeb s ȓemḥayen yinni iy
kenniw itmeḥḥanen, 7 aḏawem yuc arraḥeṯ akiḏneɣ
kenniw itwameḥḥanen. Manaya aḏ yiȓi xmi d ɣa
imeḍhar Siḏiṯneɣ Ƹisa zeg ujenna ḏeg yijjen n
ṯmessi ṯḥeddeq, akiḏes d meḍharent lmalaʼikaṯ nnes
ijehḏen. 8Aḏ intaqem zeg yinni war issinen ca Arebbi
ḏ yinni war itṭiƹin ca i Lʼinjil n Siḏiṯneɣ Ƹisa. 9Aḏ

twaƹaqben s yijjen n lxarab war ifennin ca, aḏ
twaḥarrmen zeg uɣembub n Siḏiṯneɣ ḏ lƹaḍama n
jjehḏ nnes. 10Manaya aḏ iwqeƹ ḏi Yawm nni iy d
ɣa yas Siḏiṯneɣ bac aḏ itwasemɣar jar ṣṣaliḥin nnes,
netta azzayes tƹejjben marra yinni yumnen, ḏaysen
kenniw minzi ṯumnem zi min xas necheḏ.
11X manaya ntettar i Arebbi xawem ȓebda bac

akenniw yarr ṯesḏahǧem aȓaɣi nnes. U s jjehḏ
nnes aḏawem yarew marra ȓxir iy ṯexsem aḏ
teggem, aḏawem yarew kuȓ ȓxeḏmeṯ ƹaweḏ iy d
tasen zi lʼiman nwem. 12Ntettar-as manaya bac
isem n Siḏiṯneɣ Ƹisa aḏaywem itwasemɣar, aḏayes
twamɣarem ƹaweḏ kenniw ƹlaḥsab arḍa n Arebbi
nneɣ ḏ Siḏiṯneɣ Ƹisa Lmasiḥ.

Ddejjal

2 1Amma Yawm nni xmi d ɣa imeḍhar Siḏiṯneɣ
Ƹisa Lmasiḥ neccin aɣares ngaƹƹeḏ. Ay ayṯma,

neqqar-awem 2war tenxȓiƹem ca ḏeɣya ḏi ȓaƹqeȓ
nwem, war txeyyaqem ca ƹlaḥsab ca n arruḥ n lwaḥi
niɣ ḏ ca n wawaȓ niɣ ḏ ca n ṯebrat zzayneɣ zaƹma
iqqaren qa Yawm n Siḏiṯneɣ aqa yuweḍ-d. 3Lla,
war tejjam ḥadd akenniw icmeṯ s walu. Ataf war
izemmar Yawm nni aḏ d yas qbeȓ ma aḏ semḥen
aṭṭas aṭṭas n yiwḏan ḏ amezwaru ḏi Arebbi aḏ d
imeḍhar lmesxuṭ mmis n ȓefna. 4Netta itƹarraḍ i
Arebbi isemɣar ixef nnes x marra minxef iǧa isem
n Arebbi ḏ min ƹebbḏen yiwḏan ḥetta aḏ iqqim ḏi
Ṯemziḏa ṯameqqrant n Arebbi aḏ iƹeyyeḍ aḏ yini qa
nec ḏ Arebbi.
5Ma war ṯeƹqiȓem ca? Iwa wami tuɣayi akiḏwem

qbeȓ qqareɣ-awem ṯimesȓayin-a. 6Kenniw ṯessnem

min ṯ iteṭṭfen ƹaḏ bac war d itmeḍhar ca aȓ d
ɣa yaweḍ ȓweqt nnes nican. 7Cuf, ijjen n jjehḏ
inuffaren n ssayyiʼaṯ ixeddem ȓexxu, walakin ḏinni
ijjen nneɣni ƹaḏ iteṭṭef-iṯ ḥetta wanita nneɣni aḏ
itwakkes zi ȓwesṭ. 8Ṯumma aḏ d imeḍhar lmesxuṭ,
axas iṣuḍ Siḏiṯneɣ Ƹisa s uqemmum nnes aṯ ineɣ,
aṯ isbeṭṭeȓ s lƹaḍama nnes iy zi d ɣa iƹqeb Ƹisa.
9Lmesxuṭ-a wanita aḏ d imeḍhar ḏi ddunect-a
ƹlaḥsab ȓexḏayem n Cciṭan s marra ṯizemmar ḏ
lburhanaṯ ḏ ȓaƹjayeb isxarriqen 10 ḏ marra ibriḏen
n ccerr iy zi twacemmaṯen yinni ifennan. Niṯni aḏ
fnan minzi war qbiȓen ca aḏ texsen lḥaqiqa bac
aṯen isenjem Arebbi. 11X manaya aḏ issekk Arebbi
aṯen istexiyyal bac aḏ amnen s uxarriq-a. 12Ḥima
aḏ twaḥasben marra yinni war yuminen ca s lḥaqiqa
arḍan s ccerr.

Ȓuṣiyaṯ ṯineggura
13Fa ay ayṯma iy xef iƹizz Siḏiṯneɣ, labud a ncekkar

Arebbi xawem minzi ixḍar-ikenniw ḏ imezwura nni
iƹni ḏ yinni iy twasnejmen s ȓxeḏmeṯ nni isiṣfan
n Arruḥ iqeddsen ḏ yijjen ttiqeṯ nwem ḏi lḥaqiqa.
14Aqa iȓaɣa-d xawem ƹlaḥsab i manaya s Lʼinjil iy
netbeccar bac aḏ tcarcem ḏi lƹaḍama n Siḏiṯneɣ
Ƹisa Lmasiḥ.
15 Iḏen ay ayṯma, beddem nican, ṭṭfem ḏi ttaƹalim

nni iy kenniw nseȓmeḏ waxxa s wawaȓ nneɣ waxxa
s ṯebrat nneɣ.
16–17Siḏiṯneɣ Ƹisa s yixef nnes u ƹaweḏ Arebbi

Babaṯneɣ wenni iy ḏaneɣ yucin s arḍa nnes ijjen
n ucejjaƹ war ifennin ca ƹemmarṣ ḏ ijjen n lʼamal



3.1–13 4

iṣbaḥ, ataf akenniw icejjeƹ s wuȓawen nwem aṯen
isejheḏ ƹlaḥsab ḏi kuȓ ȓxeḏmeṯ ḏ kuȓ awaȓ aṣebḥan.

3 1Amma ṯimesȓayin nneɣni ay ayṯma, ttareṯ xaneɣ
i Arebbi bac awaȓ n Siḏiṯneɣ aḏ itentacar aḏ

itwasemɣar mammec iy iweqƹen jarawem. 2Ttareṯ
ƹaweḏ a nefȓeṯ zeg yiwḏan war iḥȓin ḏ iƹeffanen
minzi lʼiman war iǧi ca ḏi marra iwḏan. 3Walakin
Siḏiṯneɣ ḏayes ttiqeṯ, akenniw isejheḏ akenniw iḥḍa
zi ccerr. 4Neccin qa metʼakkedin ḏi Siḏi Arebbi aqa
minzi kenniw nweṣṣa qa teggem-ṯ, aṯ teggem ƹaḏ.
5Aḏ isiweḍ Siḏiṯneɣ uȓawen nwem ɣar ȓemḥibbeṯ n
Arebbi, ƹaweḏ ɣar ṣṣbar n Lmasiḥ.
6Fa ay ayṯma, netweṣṣa-kenniw ƹlaḥsab isem n

Siḏiṯneɣ Ƹisa Lmasiḥ aḏ tbeƹƹḏem zi mkuȓ ȓmumen
itƹicen ḏ ameƹgaz, netta war iḏeffar ca ttaƹlim iy
ṯqebȓem zzayneɣ. 7Kenniw s yixef nwem ṯessnem u
labud aḏ teggem abriḏ nni iy negga jarawem. Neccin
war nteƹgiz ca wami tuɣaneɣ akiḏwem. 8War necci
bu uɣrum ak ḥadd baṭeȓ. Lla, nxeddem ǧiȓeṯ ḏ nhar,
neccaṯ tamara nrebbeȓ bac war netbessiȓ x ḥadd
zzaywem. 9Negga manayenni maci war ɣarneɣ bu
ȓḥaqq aḏaneɣ ṯƹawnem lla, nseḍhar-awem-d abriḏ
iy ɣa ṯeḏfarem. 10Waxxa wami tuɣaneɣ akiḏwem
nuca-awem ȓuṣiyeṯ-a ṯanita: Wenni itagin aḏ ixḏem
war itett ca.
11 Liʼanna netsȓa belli ḏinni ȓebƹaḍ zzaywem tagin

aḏ xeḏmen. War xeddmen ca qaƹ, niṯni taḏfen ḏi
cɣuȓaṯ n midden waha. 12 Iwḏan-a netweṣṣa-ṯen
neqqar-asen aḏ xeḏmen s lmaƹqul aḏ ccen aɣrum
iy iǧan nsen. 13Amma kenniw ay ayṯma, ggeṯ ȓxir
bȓa ma aḏ taḥȓem.



5 3.14–18
14Wenni war itṭiƹin ca i wawaȓ nneɣ ḏi ṯebrat-a

ggem-ṯ ḏi ȓbaȓ nwem, war kiḏes ggurem ca bac aḏ
iseḏḥa. 15Walakin war ṯ twaȓam ca am ȓaƹḏu nwem
lla, nham-ṯ am yijjen zeg wuwmaṯwem.

Lxiṭam n ṯebrat-a
16Siḏiṯneɣ n ȓehna aḏawem yuc ijjen ȓehna ḏi

aya ȓweqṯ u s marra ṯimesȓayin. Aḏ yiȓi Siḏi Arebbi
akiḏwem marra.
17Sȓam-a wanita uriɣ-ṯ nec s ufus inu Bulus, ḏ

ṯanita ḏ lƹalama inu iǧan ḏi marra ṯibraṯin inu. Ammu
iy tariɣ nec.
18Arḍa n Siḏiṯneɣ Ƹisa Lmasiḥ akiḏwem yiȓi marra.

